
Natya Shastra Chapter 12 gatiprachAra

ನಾಟ್ಯಶಾಸ್ತ್ರಂ ಅಧ್ಯಾಯಃ 12 ಗತಿಪ್ರಚಾರ

.. ಶ್ರೀರಸ್ತು ..
ಭರತಮುನಿಪ್ರಣೀತಂ ನಾಟ್ಯಶಾಸ್ತ್ರಂ
ಅಥ ದ್ವಾದಶೋಽಧ್ಯಾಯಃ ಗತಿಪ್ರಚಾರ
ಏವಂ ವ್ಯಾಯಾಮಸಂಯೋಗೇ ಕಾರ್ಯಂ ಮಂಡಲಕಲ್ಪನಂ .

ಅತಃ ಪರಂ ಪ್ರವಕ್ಷ್ಯಾಮಿ ಗತೀಸ್ತು ಪ್ರಕೃತಿಸ್ಥಿತಾಃ .. 1..
ತತ್ರೋಪವಹನಂ ಕೃತ್ವಾ ಭಾಂಡವಾದ್ಯಪುರಸ್ಕೃತಂ .

ಯಥಾಮಾರ್ಗರಸೋಪೇತಂ ಪ್ರಕೃತೀನಾಂ ಪ್ರವೇಶನೇ .. 2..

ಧ್ರುವಾಯಾಂ ಸಂಪ್ರಯುಕ್ತಾಯಾಂ ಪಟೇ ಚೈವಾಪಕರ್ಷಿತೇ .

ಕಾರ್ಯಃ ಪ್ರವೇಶಃ ಪಾತ್ರಾಣಾಂ ನಾನಾರ್ಥರಸಸಂಭವಃ .. 3..
ಸ್ಥಾನಂ ತು ವೈಷ್ಣವಂ ಕೃತ್ವಾ ಹ್ಯುತ್ತಮೇ ಮಧ್ಯಮೇ ತಥಾ .

ಸಮುನ್ನತಂ ಸಮಂ ಚೈವ ಚತುರಸ್ರಮುರಸ್ತಥಾ .. 4..

ಬಾಹುಶೀರ್ಷೇ ಪ್ರಸನ್ನೇ ಚ ನಾತ್ಯುತ್ಕ್ಷಿಪ್ತೇ ಚ ಕಾರಯೇತ್ .

ಗ್ರೀವಾಪ್ರದೇಶಃ ಕರ್ತವ್ಯೋ ಮಯೂರಾಂಚಿತಮಸ್ತಕಃ .. 5..
ಕರ್ಣಾದಷ್ಟಾಂಗುಲಸ್ಥೇ ಚ ಬಾಹುಶೀರ್ಷೇ ಪ್ರಯೋಜಯೇತ್ .

ಉರಸಶ್ಚಾಪಿ ಚಿಬುಕಂ ಚತುರಂಗುಲಸಂಸ್ಥಿತಂ .. 6..

ಹಸ್ತೌ ತಥೈವ ಕರ್ತವ್ಯೌ ಕಟೀನಾಭಿತಟಸ್ಥಿತೌ .

ದಕ್ಷಿಣೋ ನಾಭಿಸಂಸ್ಥಸ್ತು ವಾಮಃ ಕಟಿತಟಸ್ಥಿತಃ .. 7..
ಪಾದಯೋರಂತರಂ ಕಾರ್ಯಂ ದ್ವೌ ತಾಲಾವರ್ಧಮೇವ ಚ .

ಪಾದೋತ್ಕ್ಷೇಪಸ್ತು ಕರ್ತವ್ಯಃ ಸ್ವಪ್ರಮಾಣವಿನಿರ್ಮಿತಃ .. 8..
ಚತುಸ್ತಾಲೋ ದ್ವಿತಾಲಶ್ಚಾಪ್ಯೇಕತಾಲಸ್ತಥೈವ ಚ .

ಚತುಸ್ತಾಲಸ್ತು ದೇವಾನಾಂ ಪಾರ್ಥಿವಾನಾಂ ತಥೈವ ಚ .. 9..

ದ್ವಿತಾಲಶ್ಚೈವ ಮಧ್ಯಾನಾಂ ತಾಲಃ ಸ್ತ್ರೀನೀಚಲಿಂಗಿನಾಂ .

ಚತುಷ್ಕಲೋಽಥ ದ್ವಿಕಲಸ್ತಥಾ ಹ್ಯೇಕಕಲಃ ಸ್ಮೃತಃ .. 10..
ಚತುಷ್ಕಲೋ ಹ್ಯುತ್ತಮಾನಾಂ ಮಧ್ಯಾನಾಂ ದ್ವಿಕಲೋ ಭವೇತ್ .

ತಥಾ ಚೈಕಕಲಃ ಪಾದೋ ನೀಚಾನಾಂ ಸಂಪ್ರಕೀರ್ತಿತಃ .. 11..
ಸ್ಥಿತಂ ಮಧ್ಯಂ ದ್ರುತಂ ಚೈವ ಸಮವೇಕ್ಷ್ಯ ಲಯತ್ರಯಂ .

ಯಥಾಪ್ರಕೃತಿನಾಟ್ಯಜ್ಞೋ ಗತಿಮೇವಂ ಪ್ರಯೋಜಯೇತ್ .. 12..

ಧೈರ್ಯೋಪಪನ್ನಾ ಗತಿರುತ್ತಮಾನಾಂ ಮಧ್ಯಾ ಗತಿರ್ಮಧ್ಯಮಸಮ್ಮತಾನಾಂ .

ದ್ರುತಾ ಗತಿಶ್ಚ ಪ್ರಚುರಾಧಮಾನಾಂ ಲಯತ್ರಯಂ ಸತ್ತ್ವವಶೇನಯೋಜ್ಯಂ .. 13..

ಏಷ ಏವ ತು ವಿಜ್ಞೇಯಃ ಕಲಾತಾಲಲಯೇ ವಿಧಿಃ .
ಪುನರ್ಗತಿಪ್ರಚಾರಸ್ಯ ಪ್ರಯೋಗಂ ಶ್ರುಣುತಾನಘಾಃ .. 14..
ಸ್ವಭಾವಾತ್ತೂತ್ತಮಗತೌ ಕಾರ್ಯಂ ಜಾನುಕಟೀಸಮಂ .

ಯುದ್ಧಚಾರೀಪ್ರಯೋಗೇಷು ಜಾನುಸ್ತನಸಮಂ ನ್ಯಸೇತ್ .. 15..

ಪಾರ್ಶ್ವಕ್ರಾಂತೈಃ ಸಲಲಿತೈಃ ಪಾದೈರ್ವಾದ್ಯಾನ್ವಿತೈರಥ .

ರಂಗಕೋಣೋನ್ಮುಖಂ ಗಚ್ಛೇತ್ ಸಮ್ಯಕ್ ಪಂಚಪದಾನಿ ಚ .. 16..

ವಾಮವೇಧಂ ತತಃ ಕುರ್ಯಾದ್ವಿಕ್ಷೇಪಂ ದಕ್ಷಿಣೇನ ತು .
ಪರಿವೃತ್ಯ ದ್ವಿತೀಯಂ ತು ಗಚ್ಛೇತ್ ಕೋಣಂ ತತಃ ಪರಂ .. 17..

ತತ್ರಾಪಿ ವಾಮವೇಧಸ್ತು ವಿಕ್ಷೇಪೋ ದಕ್ಷಿಣೇನ ಚ .

ತತೋ ಭಾಂಡೋನ್ಮುಖೋ ಗಚ್ಛೇತ್ ತಾನ್ಯೇವ ತು ಪದಾನಿ ಚ .. 18..

ಏವಂ ಗತಾಗತೈಃ ಕೃತ್ವಾ ಪದಾನಾಮಿಹ ವಿಂಶತಿಂ .

ವಾಮವೇಧಂ ತತಃ ಕುರ್ಯಾತ್ ವಿಕ್ಷೇಪಂ ದಕ್ಷಿಣಸ್ಯ ಚ .. 19..

ರಂಗೇ ವಿಕೃಷ್ಟೇ ಭರತೇನ ಕಾರ್ಯೋ ಗತಾಗತೈಃ ಪಾದಗತಿಪ್ರಚಾರಃ .
ತ್ರ್ಯಶ್ರಸ್ತ್ರಿಕೋಣೇ ಚತುರಸ್ರರಂಗೇ ಗತಿಪ್ರಚಾರಶ್ಚತುರಸ್ರ ಏವ .. 20..

ಯಃ ಸಮೈಃ ಸಂಹಿತೋ ಗಚ್ಛೇತ್ತತ್ರ ಕಾರ್ಯೋ ಲಯಾಶ್ರಯಃ .
ಚತುಷ್ಕಲೋಽಥ ದ್ವಿಕಲಸ್ತಥೈವೈಕಕಲಃ ಪುನಃ .. 21..
ಅಥಮಧ್ಯಮನೀಚೈಸ್ತು ಗಚ್ಛೇದ್ಯಃ ಪರಿವಾರಿತಃ .
ಚತುಷ್ಕಲಮಥಾರ್ಧಂ ಚ ತಥಾ ಚೈಕಕಲಂ ಪುನಃ .. 22..
ದೈತ್ಯದಾನವಯಕ್ಷಾಣಾಂ ನೃಪಪನ್ನಗರಕ್ಷಸಾಂ .

ಚತುಸ್ತಾಲಪ್ರಮಾಣೇನ ಕರ್ತವ್ಯಾಥ ಗತಿರ್ಬುಧೈಃ .. 23..
ದಿವೌಕಸಾಂ ತು ಸರ್ವೇಷಾಂ ಮಧ್ಯಮಾ ಗತಿರಿಷ್ಯತೇ .

ತತ್ರಾಪಿ ಚೋದ್ಧತಾ ಯೇ ತು ತೇಷಾಂ ದೇವೈಃ ಸಮಾ ಗತಿಃ .. 24..
ಋಷಯಊಚುಃ -
ಯದಾ ಮನುಷ್ಯಾ ರಾಜಾನಸ್ತೇಷಾಂ ದೇವಗತಿಃ ಕಥಂ .

ಅತ್ರೋಚ್ಯತೇ ಕಥಂ ನೈಷಾ ಗತೀ ರಾಜ್ಞಾಂ ಭವಿಷ್ಯತಿ .. 25..

ಇಹ ಪ್ರಕೃತಯೋ ದಿವ್ಯಾ ದಿವ್ಯಮಾನುಷ್ಯ ಏವ ಚ .

ಮಾನುಷ್ಯ ಇತಿ ವಿಜ್ಞೇಯಾ ನಾಟ್ಯನೃತ್ತಕ್ರಿಯಾಂ ಪ್ರತಿ .. 26..

ದೇವಾನಾಂ ಪ್ರಕೃತಿರ್ದಿವ್ಯಾ ರಾಜ್ಞಾಂ ವೈ ದಿವ್ಯಮಾನುಷೀ .

ಯಾ ತ್ವನ್ಯಾ ಲೋಕವಿದಿತಾ ಮಾನುಷೀ ಸಾ ಪ್ರಕೀರ್ತಿತಾ .. 27..

ದೇವಾಂಶಜಾಸ್ತು ರಾಜಾನೋ ವೇದಾಧ್ಯಾತ್ಮಸು ಕೀರ್ತಿತಾಃ .
ಏವಂ ದೇವಾನುಕರಣೇ ದೋಷೋ ಹ್ಯತ್ರ ನ ವಿದ್ಯತೇ .. 28..

ಅಯಂ ವಿಧಿಸ್ತು ಕರ್ತವ್ಯಃ ಸ್ವಚ್ಛಂದಗಮನಂ ಪ್ರತಿ .

ಸಂಭ್ರಮೋತ್ಪಾತರೋಷೇಷು ಪ್ರಮಾಣಂ ನ ವಿಧೀಯತೇ .. 29..

ಸರ್ವಾಸಾಂ ಪ್ರಕೃತೀನಾಂ ತು ಅವಸ್ಥಾಂತರಸಂಶ್ರಯಾ .

ಉತ್ತಮಾಧಮಮಧ್ಯಾನಾಂ ಗತಿಃ ಕಾರ್ಯಾ ಪ್ರಯೋಕ್ತೃಭಿಃ .. 30..
ಚತುರರ್ಧಕಲಂ ವಾ ಸ್ಯಾತ್ ತದರ್ಧಕಲಮೇವ ಚ .

ಅವಸ್ಥಾಂತರಮಾಸಾದ್ಯ ಕುರ್ಯಾದ್ ಗತಿವಿಚೇಷ್ಟಿತಂ .. 31..

ಜ್ಯೇಷ್ಠೇ ಚತುಷ್ಕಲಂ ಹ್ಯತ್ರ ಮಧ್ಯಮೇ ದ್ವಿಕಲಂ ಭವೇತ್ .

ದ್ವಿಕಲಾ ಚೋತ್ತಮೇ ಯತ್ರ ಮಧ್ಯೇ ತ್ವೇಕಕಲಾ ಭವೇತ್ .. 32..

ಕಲಿಕಂ ಮಧ್ಯಮೇಯತ್ರ ನೀಚೇಷ್ವರ್ಧಕಲಂ ಭವೇತ್ .

ಏವಮರ್ಧಾರ್ಧಹೀನಂ ತು ಜಡಾನಾಂ ಸಂಪ್ರಯೋಜಯೇತ್ .. 33..

ಜ್ವರಾರ್ತೇ ಚ ಕ್ಷುಧಾರ್ತೇ ಚ ತಪಃಶ್ರಾಂತೇ ಭಯಾನ್ವಿತೇ .

ವಿಸ್ಮಿತೇ ಚಾವಹಿತ್ಥೇ ಚ ತಥೌತ್ಸುಕ್ಯಸಮನ್ವಿತೇ .. 34..

ಶೃಂಗಾರೇ ಚೈವ ಶೋಕೇ ಚ ಸ್ವಚ್ಛಂದಗಮನೇ ತಥಾ .

ಗತಿಃ ಸ್ಥಿತಲಯಾ ಕಾರ್ಯಾಧಿಕಲಾಂತರಪಾತಿತಾ .. 35..

ಪುನಶ್ಚಿಂತಾನ್ವಿತೇ ಚೈವ ಗತಿಃ ಕಾರ್ಯಾ ಚತುಷ್ಕಲಾ .

ಅಸ್ವಸ್ಥಕಾಮಿತೇ ಚೈವ ಭಯೇ ವಿತ್ರಾಸಿತೇ ತಥಾ .. 36..

ಆವೇಗೇ ಚೈವ ಹರ್ಷೇ ಚ ಕಾರ್ಯೇಯಚ್ಚ ತ್ವರಾನ್ವಿತಂ .

ಅನಿಷ್ಟಶ್ರವಣೇ ಚೈವ ಕ್ಷೇಪೇ ಚಾದ್ಭುತದರ್ಶನೇ .. 37..

ಅಪಿ ಚಾತ್ಯಾಯಿಕೇ ಕಾರ್ಯೇ ದುಃಖಿತೇ ಶತ್ರುಮಾರ್ಗಣೇ .

ಅಪರಾದ್ಧಾನುಸರಣೇ ಶ್ವಾಪದಾನುಗತೌ ತಥಾ .. 38..

ಏತೇಷ್ವೇವಂ ಗತಿಂ ಪ್ರಾಜ್ಞೋ ವಿಕಲಾಂ ಸಂಪ್ರಯೋಜಯೇತ್ .

ಉತ್ತಮಾನಾಂ ಗತಿರ್ಯಾ ತು ನ ತಾಂ ಮಧ್ಯೇಷುಯೋಜಯೇತ್ .. 39..

ಯಾ ಗತಿರ್ಮಧ್ಯಮಾನಾಂ ತು ನ ತಾಂ ನೀಚೇಷುಯೋಜಯೇತ್ .

ಗತಿಃ ಶೃಂಗಾರಿಣೀ ಕಾರ್ಯಾ ಸ್ವಸ್ಥಕಾಮಿತಸಂಭವಾ .. 40..

ದೂತೀದರ್ಶಿತಮಾರ್ಗಸ್ತು ಪ್ರವಿಶೇದ್ರಂಗಮಂಡಲಂ .

ಸೂಚಯಾ ಚಾಪ್ಯಭಿನಯಂ ಕುರ್ಯಾದರ್ಥಸಮಾಶ್ರಯಂ .. 41..

ಹೃದ್ಯೈರ್ಗಂಧೈಸ್ತಥಾ ವಸ್ತ್ರೈರಲಂಕಾರೈಶ್ಚ ಭೂಷಿತಃ .
ನಾನಾಪುಷ್ಪಸುಗಂಧಾಭಿರ್ಮಾಲಾಭಿಃ ಸಮಲಂಕೃತಃ .. 42..
ಗಚ್ಛೇತ್ ಸಲಲಿತೈಃ ಪಾದೈರತಿಕ್ರಾಂತಸ್ಥಿತೈಸ್ತಥಾ .

ತಥಾ ಸೌಷ್ಠವಸಂಯುಕ್ತೈರ್ಲಯತಾಲವಶಾನುಗೈಃ .. 43..

ಪಾದಯೋರನುಗೌ ಹಸ್ತೌ ನಿತ್ಯಂ ಕಾರ್ಯೌ ಪ್ರಯೋಕ್ತೃಭಿಃ .
ಉತ್ಕ್ಷಿಪ್ಯ ಹಸ್ತಂ ಪಾತೇನ ಪಾದಯೋಶ್ಚ ವಿಪರ್ಯಯಾತ್ .. 44..

ಪ್ರಚ್ಛನ್ನಕಾಮಿತೇ ಚೈವ ಗತಿಂ ಭೂಯೋ ನಿಬೋಧತ .

ವಿಸರ್ಜಿತಜನಃ ಸ್ರಸ್ತಸ್ತಥಾ ದೂತೀಸಹಾಯವಾನ್ .. 45..

ನಿರ್ವಾಣದೀಪೋ ನಾತ್ಯರ್ಥಂ ಭೂಷಣೈಶ್ಚ ವಿಭೂಷಿತಃ .
ವೇಲಾಸದೃಶವಸ್ತ್ರಶ್ಚ ಸಹ ದೂತ್ಯಾ ಶನೈಸ್ತಥಾ .. 46..

ವ್ರಜೇತ್ ಪ್ರಚ್ಛನ್ನಕಾಮಸ್ತು ಪಾದೈರ್ನಿಶ್ಶಬ್ದಮಂದಗೈಃ .
ಶಬ್ದಶಂಕ್ಯುತ್ಸುಕಶ್ಚ ಸ್ಯಾದವಲೋಕನತತ್ಪರಃ .. 47..
ವೇಪಮಾನಶರೀರಶ್ಚ ಶಂಕಿತಃ ಪ್ರಸ್ಖಲನ್ಮುಹುಃ .
ರಸೇ ರೌದ್ರೇ ತು ವಕ್ಷ್ಯಾಮಿ ದೈತ್ಯರಕ್ಷೋಗಣಾನ್ ಪ್ರತಿ .. 48..

ಏಕ ಏವ ರಸಸ್ತೇಷಾಂ ಸ್ಥಾಯೀ ರೌದ್ರೋ ದ್ವಿಜೋತ್ತಮಾಃ .

ಪ್ರಸಾರ್ಯ ಬಾಹುಮೇಕೈಕಂ ಮುಹುರ್ಬಾರಿವಿಕರ್ಷಣೈಃ .
ತಿರ್ಯಕ್ ಪ್ರಸಾರಿತಾ ಚೈವ ಹಿಯಮಾಣಾ ಚ ವಾರಿಣಾ .. 101..

ಅಶೇಷಾಂಗಾಕುಲಾಧೂತವದನಾ ಗತಿರಿಷ್ಯತೇ .

ನೌಸ್ಥಸ್ಯಾಪಿ ಪ್ರಯೋಕ್ತವ್ಯಾ ದ್ರುತೈಶ್ಚೂರ್ಣಪದೈರ್ಗತಿಃ .. 102..
ಅತಿಕ್ರಾಂತೇನ ಪಾದೇನ ದ್ವಿತೀಯೇನಾಂಚಿತೇನ ಚ .

ಪ್ರಾಸಾದಾರೋಹಣೇಯತ್ತು ತದೇವಾದ್ರಿಷು ಕಾರಯೇತ್ .. 103..

ಕೇವಲಮೂರ್ಧ್ವನಿಕ್ಷೇಪಮದ್ರಿಷ್ವಂಗಂ ಭವೇದಥ .

ದ್ರುಮೇ ಚಾರೋಹಣಂ ಕಾರ್ಯಮತಿಕ್ರಾಂತೈಃ ಸ್ಥಿತೈಃ ಪದೈಃ .. 104..
ಸೂಚೀವಿದ್ಧೈರಪಕ್ರಾಂತೈಃ ಪಾರ್ಶ್ವಕ್ರಾಂತೈಸ್ತಥೈವ ಚ .

ಏತದೇವಾವತರಣಂ ಸರಿತ್ಸ್ವಪಿ ನಿಯೋಜಯೇತ್ .. 105..

ಅನೇನೈವ ವಿಧಾನೇನ ಕರ್ತವ್ಯಂ ಗತಿಚೇಷ್ಟಿತಂ .

ಸಂಜ್ಞಾಮಾತ್ರೇಣ ಕರ್ತವ್ಯಾನ್ಯೇತಾನಿ ವಿಧಿಪೂರ್ವಕಂ .. 106..

ಕಸ್ಮಾನ್ಮೃತ ಇತಿ ಪ್ರೋಕ್ತೇ ಕಿಂ ಕರ್ತವ್ಯಂ ಪ್ರಯೋಕ್ತೃಭಿಃ .
ಅಂಕುಶಗ್ರಹಣಾನ್ನಾಗಂ ಖಲೀನಗ್ರಹಣಾದ್ಧಯಂ .. 107..

ಪ್ರಗ್ರಹಗ್ರಹಣಾದ್ಯಾನಮೇವಮೇವಾಪರೇಷ್ವಪಿ .

ಅಶ್ವಯಾನೇ ಗತಿಃ ಕಾರ್ಯಾ ವೈಶಾಖಸ್ಥಾನಕೇನ ತು .. 108..
ಯಥಾ ಚೂರ್ಣಪದೈಶ್ಚಿತ್ರೈರುಪರ್ಯುಪರಿ ಪಾತಿತೈಃ .
ಪನ್ನಗಾನಾಂ ಗತಿಃ ಕಾರ್ಯಾ ಪಾದೈಃ ಸ್ವಸ್ತಿಕಸಂಜ್ಞಿತೈಃ .. 109..
ಪಾರ್ಶ್ವಕ್ರಾಂತಂ ಪದಂ ಕುರ್ಯಾತ್ ಸ್ವಸ್ತಿಕಂ ರೇಚಯೇದಿಹ .

ವಿಟಸ್ಯಾಪಿ ತು ಕರ್ತವ್ಯಾ ಗತಿರ್ಲಲಿತವಿಕ್ರಮಾ .. 110..

ಪಾದೈರಾಕುಂಚಿತೈಃ ಕಿಂಚಿತ್ ತಾಲಾಭ್ಯಂತರಪಾತಿತೈಃ .
ಸ್ವಸೌಷ್ಠವಸಮಾಯುಕ್ತೌ ತಥಾ ಹಸ್ತೌ ಪದಾನುಗೌ .. 111..

ಖಟಕಾವರ್ಧಮಾನೌ ತು ಕೃತ್ವಾ ವಿಟಗತಿಂ ವ್ರಜೇತ್ .

ಕಂಚುಕೀಯಸ್ಯ ಕರ್ತವ್ಯಾ ವಯೋವಸ್ಥಾವಿಶೇಷತಃ .. 112..
ಅವೃದ್ಧಸ್ಯ ಪ್ರಯೋಗಜ್ಞೋ ಗತಿಮೇವಂ ಪ್ರಯೋಜಯೇತ್ .

ಅರ್ಧತಾಲೋತ್ಥಿತೈಃ ಪಾದೈರ್ವಿಷ್ಕಂಭೈಃ ಋಜುಭಿಸ್ತಥಾ .. 113..

ಸಮುದ್ವಹನ್ನಿವಾಂಗಾನಿ ಪಂಕಲಗ್ನ ಇವ ವ್ರಜೇತ್ .

ಅಥ ವೃದ್ಧಸ್ಯ ಕರ್ತವ್ಯಾ ಗತಿಃ ಕಂಪಿತದೇಹಿಕಾ .. 114..

ವಿಷ್ಕಂಭನಕೃತಪ್ರಾಣಾ ಮಂದೋತ್ಕ್ಷಿಪ್ತಪದಕ್ರಮಾ .

ಕೃಶಸ್ಯಾಪ್ಯಭಿನೇಯಾ ವೈ ಗತಿರ್ಮಂದಪರಿಕ್ರಮಾ .. 115..

ವ್ಯಾಧಿಗ್ರಸ್ತೇ ಜ್ವರಾರ್ತೇ ಚ ತಪಃಶ್ರಾಂತೇ ಕ್ಷುಧಾನ್ವಿತೇ .

ವಿಷ್ಕಂಭನಕೃತಪ್ರಾಣಃ ಕೃಶಃ ಕ್ಷಾಮೋದರಸ್ತಥಾ .. 116..

ಕ್ಷಾಮಸ್ವರಕಪೋಲಶ್ಚ ದೀನನೇತ್ರಸ್ತಥೈವ ಚ .

ಶನೈರುತ್ಕ್ಷೇಪಣಂ ಚೈವ ಕರ್ತವ್ಯಂ ಹಸ್ತಪಾದಯೋಃ .. 117..
ಕಂಪನಂ ಚೈವ ಗಾತ್ರಾಣಾಂ ಕ್ಲೇಶನಂ ಚ ತಥೈವ ಚ .

ದೂರಾಧ್ವಾನಂ ಗತಸ್ಯಾಪಿ ಗತಿರ್ಮಂದಪದಕ್ರಮಾ .. 118..

ವಿಕೂಣನಂ ಚ ಗಾತ್ರಸ್ಯ ಜಾನುನೋಶ್ಚ ವಿಮರ್ದನಂ .

ಸ್ಥೂಲಸ್ಯಾಪಿ ತು ಕರ್ತವ್ಯಾ ಗತಿರ್ದೇಹಾನುಕರ್ಷಿಣೀ .. 119..

ಸಮುದ್ವಹನಭೂಯಿಷ್ಠಾ ಮಂದೋತ್ಕ್ಷಿಪ್ತಪದಕ್ರಮಾ .

ವಿಷ್ಕಂಭಗಾಮೀ ಚ ಭವೇನ್ನಿಃಶ್ವಾಸಬಹುಲಸ್ತಥಾ .. 120..

ಶ್ರಮಸ್ವೇದಾಭಿಭೂತಶ್ಚ ವ್ರಜೇಚ್ಚೂರ್ಣಪದೈಸ್ತಥಾ .

ಮತ್ತಾನಾಂ ತು ಗತಿಃ ಕಾರ್ಯಾ ಮದೇ ತರುಣಮಧ್ಯಮೇ .. 121..

ವಾಮದಕ್ಷಿಣಪಾದಾಭ್ಯಾಂ ಘೂರ್ಣಮಾನಾಪಸರ್ಪಣೈಃ .
ಅವಕೃಷ್ಟೇ ಪದೇ ಚೈವ ಹ್ಯನವಸ್ಥಿತಪಾದಿಕಾ .. 122..

ವಿಘೂರ್ಣಿತಶರೀರಾ ಚ ಕರೈಃ ಪ್ರಸ್ಖಲಿತೈಸ್ತಥಾ .

ಉನ್ಮತ್ತಸ್ಯಾಪಿ ಕರ್ತವ್ಯಾ ಗತಿಸ್ತ್ವನಿಯತಕ್ರಮಾ .. 123..

ಬಹುಚಾರೀಸಮಾಯುಕ್ತಾ ಲೋಕಾನುಕರಣಾಶ್ರಯಾ .

ರೂಕ್ಷಸ್ಫುಟಿತಕೇಶಶ್ಚ ರಜೋಧ್ವಸ್ತತನುಸ್ತಥಾ .. 124..

ಅನಿಮಿತ್ತಪ್ರಕಥನೋ ಬಹುಭಾಷೀ ವಿಕಾರವಾನ್ .

ಗಾಯತ್ಯಕಸ್ಮಾದ್ಧಸತಿ ಸಂಗೇ ಚಾಪಿ ನ ಸಜ್ಜತೇ .. 125..

ನೃತ್ಯತ್ಯಪಿ ಚ ಸಂಹೃಷ್ಟೋ ವಾದಯತ್ಯಪಿ ವಾ ಪುನಃ .
ಕದಾಚಿದ್ಧಾವತಿ ಜವಾತ್ ಕದಾಚಿದವತಿಷ್ಠತೇ .. 126..

ಕದಾಚಿದುಪವಿಷ್ಟಸ್ತು ಶಯಾನಃ ಸ್ಯಾತ್ ಕದಾಚನ .

ನಾನಾಚೀರಧರಶ್ಚೈವ ರಥ್ಯಾಸ್ವನಿಯತಾಲಯಃ .. 127..
ಉನ್ಮತ್ತೋ ಭವತಿ ಹ್ಯೇವಂ ತಸ್ಯೈತಾಂ ಕಾರಯೇದ್ ಗತಿಂ .

ಸ್ಥಿತ್ವಾ ನೂಪುರಪಾದೇನ ದಂಡಪಾದಂ ಪ್ರಸಾರಯೇತ್ .. 128..

ಬದ್ಧಾಂ ಚಾರೀಂ ತಥಾ ಚೈವ ಕೃತ್ವಾ ಸ್ವಸ್ತಿಕಮೇವ ಚ .

ಅನೇನ ಚಾರೀಯೋಗೇನ ಪರಿಭ್ರಾಮ್ಯ ತು ಮಂಡಲಂ .. 129..

ಬಾಹ್ಯಭ್ರಮರಕಂ ಚೈವ ರಂಗಕೋಣೇ ಪ್ರಸಾರಯೇತ್ .

ತ್ರಿಕಂ ಸುಲಲಿತಂ ಕೃತ್ವಾ ಲತಾಖ್ಯಂ ಹಸ್ತಮೇವ ಚ .. 130..

ವಿಪರ್ಯಯಗತೈರ್ಹಸ್ತೈಃ ಪದ್ಭ್ಯಾಂ ಸಹ ಗತಿರ್ಭವೇತ್ .

ತ್ರಿವಿಧಾ ತು ಗತಿಃ ಕಾರ್ಯಾ ಖಂಜಪಂಗುಕವಾಮನೈಃ .. 131..
ವಿಕಲಾಂಗಪ್ರಯೋಗೇಣ ಕುಹಕಾಭಿನಯಂ ಪ್ರತಿ .

ಏಕಃ ಖಂಜಗತೌ ನಿತ್ಯಂ ಸ್ತಬ್ಧೋ ವೈ ಚರಣೋ ಭವೇತ್ .. 132..

ತಥಾ ದ್ವಿತೀಯಃ ಕಾರ್ಯಸ್ತು ಪಾದೋಽಗ್ರತಲಸಂಚರಃ .
ಸ್ತಬ್ಧೇನೋತ್ಥಾಪನಂ ಕಾರ್ಯಮಂಗಸ್ಯ ಚರಣೇನ ತು .. 133..
ಗಮನೇನ ನಿಷಣ್ಣಃ ಸ್ಯಾದನ್ಯೇನ ಚರಣೇನ ತು .
ಇತರೇಣ ನಿಷೀದೇಚ್ಚ ಕ್ರಮೇಣಾನೇನ ವೈ ವ್ರಜೇತ್ .. 134..

ಏಷಾ ಖಂಜಗತಿಃ ಕಾರ್ಯಾ ತಲಶಲ್ಯಕ್ಷತೇಷು ಚ .

ಪಾದೇನಾಗ್ರತಲಸ್ಥೇನ ಹ್ಯಂಚಿತೇನ ವ್ರಜೇತ್ತಥಾ .. 135..

ನಿಷಣ್ಣದೇಹಾ ಪಂಗೋಸ್ತು ನತಜಂಘಾ ತಥೈವ ಚ .

ಸರ್ವಸಂಕುಚಿತಾಂಗಾ ಚ ವಾಮನೇ ಗತಿರಿಷ್ಯತೇ .. 136..

ನ ತಸ್ಯ ವಿಕ್ರಮಃ ಕಾರ್ಯೋ ವಿಕ್ಷೇಪಶ್ಚರಣಸ್ಯ ಚ .

ಸೋದ್ವಾಹಿತಾ ಚೂರ್ಣಪದಾ ಸಾ ಕಾರ್ಯಾ ಕುಹನಾತ್ಮಿಕಾ .. 137..

ವಿದೂಷಕಸ್ಯಾಪಿ ಗತಿರ್ಹಾಸ್ಯತ್ರಯಸಮನ್ವಿತಾ .

ಅಂಗವಾಕ್ಯಕೃತಂ ಹಾಸ್ಯಂ ಹಾಸ್ಯಂ ನೇಪಥ್ಯಜಂ ಸ್ಮೃತಂ .. 138..

ದಂತುರಃ ಖಲತಿಃ ಕುಬ್ಜಃ ಖಂಜಶ್ಚ ವಿಕೃತಾನನಃ .
ಯಈದೃಶಃ ಪ್ರವೇಶಃ ಸ್ಯಾದಂಗಹಾಸ್ಯಂ ತು ತದ್ಭವೇತ್ .. 139..

ಯದಾ ತು ಬಕವದ್ಗಚ್ಛೇದುಲ್ಲೋಕಿತವಿಲೋಕಿತೈಃ .
ಅನ್ಯಾಯತಪದತ್ವಾಚ್ಚ ಅಂಗಹಾಸ್ಯೋ ಭವೇತ್ಸ ತು .. 140..
ಕಾರ್ಯಹಾಸ್ಯಂ ತು ವಿಜ್ಞೇಯಮಸಂಬದ್ಧಪ್ರಭಾಷಣಾತ್ .

ಅನರ್ಥಕೈರ್ವಿಕಾರೈಶ್ಚ ತಥಾ ಚಾಶ್ಲೀಲಭಾಷಿತೈಃ .. 141..
ಚೀರಚರ್ಮಮಶೀಭಸ್ಮಗೈರಿಕಾದ್ಯೈಸ್ತು ಮಂಡಿತಃ .
ಯಸ್ತಾದೃಶೋ ಭವೇದ್ವಿಪ್ರಾ ಹಾಸ್ಯೋ ನೇಪಥ್ಯಜಸ್ತು ಸಃ .. 142..
ತಸ್ಮಾತ್ತು ಪ್ರಕೃತಿಂ ಜ್ಞಾತ್ವಾ ಭಾವಃ ಕಾರ್ಯಸ್ತು ತತ್ತ್ವತಃ .
ಗತಿಪ್ರಚಾರಂ ವಿಭಜೇತ್ ನಾನಾವಸ್ಥಾಂತರಾತ್ಮಕಂ .. 143..

ಸ್ವಭಾವಜಾಯಾಂ ವಿನ್ಯಸ್ಯ ಕುಟಿಲಂ ವಾಮಕೇ ಕರೇ .

ತದಾ ದಕ್ಷಿಣಹಸ್ತೇ ಚ ಕುರ್ಯಾಚ್ಚತುರಕಂ ಪುನಃ .. 144..
ಪಾರ್ಶ್ವಮೇಕಂ ಶಿರಶ್ಚೈವ ಹಸ್ತೋಽಥ ಚರಣಸ್ತಥಾ .

ಪರ್ಯಾಯಶಃ ಸನ್ನಮಯೇಲ್ಲಯತಾಲವಶಾನುಗಃ .. 145..
ಸ್ವಭಾವಜಾ ತು ತಸ್ಯೈಷಾ ಗತಿರನ್ಯಾ ವಿಕಾರಜಾ .

ಅಲಾಭಲಾಭಾತ್ ಮುಕ್ತಸ್ಯ ಸ್ತಬ್ಧಾ ತಸ್ಯ ಗತಿರ್ಭವೇತ್ .. 146..

ಕಾರ್ಯಾ ಚೈವ ಹಿ ನೀಚಾನಾಂ ಚೇಟಾದೀನಾಂ ಪರಿಕ್ರಮಾತ್ .

ಅಧಮಾ ಇತಿಯೇ ಖ್ಯಾತಾ ನಾನಾಶೀಲಾಶ್ಚ ತೇ ಪುನಃ .. 147..
ಪಾರ್ಶ್ವಸೇಕಂ ಶಿರಶ್ಚೈವ ಕರಃ ಸಚರಣಸ್ತಥಾ .

ಶಕಾರಸ್ಯಾಪಿ ಕರ್ತವ್ಯಾ ಗತಿಶ್ಚಂಚಲದೇಹಿಕಾ .

ಗತೌ ನಮೇತ ಚೇಟಾನಾಂ ದೃಷ್ಟಿಶ್ಚಾರ್ಧವಿಚಾರಿಣೀ .. 148..

ವಸ್ತ್ರಾಭರಣಸಂಸ್ಪರ್ಶೈರ್ಮುಹುರ್ಮುಹುರವೇಕ್ಷಿತೈಃ .
ಗಾತ್ರೈರ್ವಿಕಾರವಿಕ್ಷಿಪ್ತೈಃ ಲಂಬವಸ್ತ್ರಸ್ರಜಾ ತಥಾ .. 149..

ಸಗರ್ವಿತಾ ಚೂರ್ಣಪದಾ ಶಕಾರಸ್ಯ ಗತಿರ್ಭವೇತ್ .

ಜಾತ್ಯಾ ನೀಚೇಷುಯೋಕ್ತವ್ಯಾ ವಿಲೋಕನಪರಾ ಗತಿಃ .. 150..
ಅಸಂಸ್ಪರ್ಶಾಚ್ಚ ಲೋಕಸ್ಯ ಸ್ವಾಂಗಾನಿ ವಿನಿಗೂಹ್ಯ ಚ .

ಮ್ಲೇಚ್ಛಾನಾಂ ಜಾತಯೋಯಾಸ್ತು ಪುಲಿಂದಶಬರಾದಯಃ .. 151..
ತೇಷಾಂ ದೇಶಾನುಸಾರೇಣ ಕಾರ್ಯಂ ಗತಿವಿಚೇಷ್ಟಿತಂ .

ಪಕ್ಷಿಣಾಂ ಶ್ವಾಪದಾನಾಂ ಚ ಪಶೂನಾಂ ಚ ದ್ವಿಜೋತ್ತಮಾಃ .. 152..

ಪುನಶ್ಚಾಸಾಂ ಪ್ರವಕ್ಷ್ಯಾಮಿ ಗತಿಂ ಪ್ರಕೃತಿಸಂಸ್ಥಿತಾಂ .

ಕೃತ್ವಾವಹಿತ್ಥಂ ಸ್ಥಾನಂ ತು ವಾಮಂ ಚಾಧೋಮುಖಂ ಕರಂ .. 178..

ನಾಭಿಪ್ರದೇಶೇ ವಿನ್ಯಸ್ಯ ಸವ್ಯಂ ಚ ಖಟಕಾಮುಖಂ .

ಸ್ಥಾನಂ ಕೃತ್ವಾವಹಿತ್ಥಂ ಚ ವಾಮಂ ಚಾಧೋಮುಖಂ ಭುಜಂ .. 189..

ನಾಭಿಪ್ರದೇಶೇ ವಿನ್ಯಸ್ಯ ಸವ್ಯಂ ಚ ಖಟಕಾಮುಖಂ .

ಅರ್ಧನಾರೀಗತಿಃ ಕಾರ್ಯಾ ಸ್ತ್ರೀಪುಂಸಾಭ್ಯಾಂ ವಿಮಿಶ್ರಿತಾ .. 190..

ಮಧ್ಯಮೋತ್ತಮನೀಚಾನಾಂ ನೃಣಾಂ ಯದ್ ಗತಿಚೇಷ್ಟಿತಂ .. 192..

ನ ತಸ್ಯಾಃ ಸೌಷ್ಠವಂ ಕಾರ್ಯಂ ನ ಪ್ರಮಾಣಂ ಪ್ರಯೋಕ್ತೃಭಿಃ .
ತೃತೀಯಾ ಪ್ರಕೃತಿಃ ಕಾರ್ಯಾ ನಾಮ್ನಾ ಚೈವ ನಪುಂಸಕಾ .. 194..

ನರಸ್ವಭಾವಮುತ್ಸೃಜ್ಯ ಸ್ತ್ರೀಗತಿಂ ತತ್ರಯೋಜಯೇತ್ .

ಸ್ವಭಾವಮಾತ್ಮನಸ್ತ್ಯಕ್ತ್ವಾ ತದ್ಭಾವಗಮನಾದಿಹ .

ವ್ಯಾಜೇನ ಕ್ರೀಡಯಾ ವಾಪಿ ತಥಾ ಭೂಯಂ ಚ ವಂಚನಾತ್ .. 196..

